
14 Desember 2023 

Beste kollegas 

Hierdie jaar is feitlik verby, van julle is reeds met vakansie en ander rond vandag alles af om na ‘n besige 

jaar met baie uitdagings en baie geleenthede, te gaan rus.  

Ons mag terugkyk en bely dat die Here getrou was. Hy het gesorg, deur swaarkry en hartseer, maar ook in 

vreugde en viering, in tye van gebrek, maar ook in tye van oorvloed.  

Dankie aan elke bestuurslid, hoof, onderwyser en ondersteuningspersoneel vir getroue diens. Dankie vir 

die gee van tyd, vir opofferings gemaak, vir die aanmoedig en bemoedig van mekaar, vir die saam-lag en 

die saam-huil. Ons mag terugkyk en die Here se naam groot maak en saam met engele sing: “Ere aan God 

in die hoogste hemele…” 

Dit is byna Kersfees en ons mag mekaar weer herinner, ten spyte van ons daaglikse stryd, aan die Goeie 

Nuus. Die Goeie Nuus dat die grootste geskenk van alle tye, die liefde van ons Hemelse Vader, vandag en 

elke dag steeds deel van ons lewe is en bly! Hierdie liefde wat alle verstand te bowe gaan, kan niks en 

niemand van ons wegneem nie!  

Dit is ‘n liefde wat ons nie kan besyfer of bevat nie, want daarvoor is dit te groot. Ons mag rus vind in die 

wete dat ons hierdie liefde nie hoef te verdien nie, ons hoef nie goeie werke te doen om dit te ervaar nie, 

geen werke van ons sal dit in elk geval ooit kan verdien nie. Dit word uit genade aan ons geskenk en ons 

mag dit dankbaar aanvaar. Ons hoef nooit aan hierdie genade te twyfel nie. 

Hierdie Geskenk is veel groter as toegedraaide geskenke, blink kersbome en allerhande feestelikhede. Dit 

is ‘n Geskenk wat alle aardse dinge oortref. Ons kan ook in die Kersgety hieraan vashou. Laat ons nie verlei 

word om geluk te vind in allerlei aardse dinge nie, dit is kortstondig en verbygaand van aard. Ons ewige 

ware geluk en betekenis lê opgesluit in die woorde van Johannes 3:16: “Want so lief het God die wêreld 

gehad, dat Hy sy eniggebore Seun gegee het, sodat elkeen wat in Hom glo, nie verlore mag gaan nie, maar 

die ewige lewe kan hê.” 

Ons weet sy Seun is vir ons gebore en ons Verlosser leef! Mag ons dit elke dag aangryp en uit dankbaarheid 

as verlostes lewe.  

Ek wil elkeen opreg bedank vir jul volgehoue ondersteuning 

die afgelope jaar! Dankie dat elkeen van julle ook help om 

Christelike Onderwys te bou, te vorm en te ontwikkel. Dankie 

vir elkeen se voorbidding en ander bydraes, dit is van 

onskatbare waarde.  

ICO personeel neem ook ‘n blaaskans en sal DV 8 Januarie 

weer op hul pos wees. 

Ons dank ons Hemelse Vader dat Hy getrou was en ons vertrou 

ook op Hom om ons paaie in 2024 gelyk te maak, sodat die 

refrein van die noodsaak van Christelike Onderwys nog 

helderder in ons land mag weerklink.  

‘n Geseënde Kerstyd vir u en u geliefdes, gevul met Sy vrede en 

vreugde! 

Vriendelike groete 

Saskia Meijer 


